
I M P R E S U M

Kładu dalše kolije
Choćebuz/Podstupim (dpa/ch/SN).

Ćahi mjez Choćebuzom a Lubnjowom
bórze časćišo pojědu. Na nimale 30 kilo-
metrow dołhej jednokolijowej čarje kładu
nětko dalše kolije. Zastupjerjo Němskeje
železnicy a braniborska ministerka za in-
frastrukturu Kathrin Schneider (SPD)
podpisachu dźensa wotpowědne plano-
wanske dojednanje. Jednokolijowa čara je
jedyn z najwažnišich železniskich zwi-
skow mjez Berlinom a Łužicu, tola z mno-
himi zapozdźenjemi. Druhe kolije běchu
po wójnje demontowali a jako wotru-
nanje tehdyšemu Sowjetskemu zwjazkej
přewostajili.

Kolesowar do ćaha zrazył
Baršć (dpa/ch/SN). Kolesowar bu sobo-

tu rano při zražce z regionalnym ćahom
při połzawěrje w Baršću ćežko zranjeny,
informuje zwjazkowa policija. Njeje zna-
te, hač bě kolesowar začinjenu zawěru
wobjěł. Muža, kiž poćerpje masiwne zra-
njenja, dyrbjachu z helikopterom do
chorownje dowjezć. Lokomotiwnik, šaf-
ner a pasažěr wostachu njezranjeni. Že-
lezniska čara Choćebuz–Baršć bě na-
chwilnje zawrjena. Hakle pjatk běštej so
při zražce regionalneje železnicy a aw-
tom na železniskim přechodźe w Tem-
plinje dwě wosobje ćežko zraniłoj.

Jubilejne lěto zahajene
Zhorjelc (dpa/ch/SN). Z Božej słužbu

su wčera swjedźenske lěto k 100lětnemu
wobstaću Zhorjelskeje křižneje cyrkwje
zahajili. Wjele dalšich zarjadowanjow
ma slědować, mjez druhim přednoški
k twarskim stawiznam, pobožnosće
a koncerty, zdźěli cyrkwinska wosada.
Wjeršk budźe dołha nóc zahrodowych
wobrazow w křižnej cyrkwi a w parku
křižneje cyrkwje 12. awgusta. Ewangelski
Boži dom na juhu Zhorjelca bu 9. měrca
1916 poswjećeny. Nastaty po naćisku
Drježdźanskeho architekta Rudolfa Bit-
zana zjednoća wón młodźinski stil, neo-
klasicizm a modernu.

Randalowacych fanow zadźerželi
Berlin/Choćebuz (dpa/ch/SN). Za 53

randalowacych přiwisnikow FC Energije
z Choćebuza bě jězba na wonkownu hru
swojeho kluba w Kielu hižo na Berlin-
skim hłownym dwórnišću nimo. Woni
wobškodźichu a zanjerodźichu regional-
ny ekspres a mjetachu předmjety z ćaha,
zdźěli zwjazkowa policija. Němska želez-
nica tuž tejle skupinje dalejězbu zapowě-
dźi. Zasadźenske mocy zwjazkoweje po-
licije přewodźachu Choćebuskich fanow
zaso wróćo do Łužicy. W Choćebuzu so
24lětny z pjasćomaj do policista da. Dalši
fanojo so z nim přećiwo zastojnikam so-
lidarizowachu. Hakle po zasadźenju dal-
šich policistow so połoženje změrowaše.
Jedyn muž bu zajaty. Zwjazkowa policija
přepytuje nětko wobškodźenja wěcow,
zranjenja ćěła a skřiwdźenja dla.

Ł U Ž I C A
Mysteriozna namakanka štyrjoch milio-
now eurow w zawostajenstwje zemrěteho
abta šwabskeho klóštra benediktinow
w Neresheimje zaběra dźensa Stuttgart-
ske wyše krajne sudnistwo. Třo skóržbni-
cy žadaja sej dźěl pjenjez, kotrež běchu
lěta 2013 po smjerći abta na dwěmaj
kontomaj namakali. Dotal nichtó njewě,
zwotkel pjenjezy pochadźeja. Mniša
nochcedźa so jich dótkać, doniž njeje
sudnistwo doskónčnje rozsudźiło.

Wobsedźerja kwětkoweho hornca pyta
policija w Oberstdorfje. Muž z wjace hač
třomi promilemi alkohola w kreji bě jón
sobotu wječor na policajsku stražu při-
njesł. Dokelž pak njemóžeše so hižo zwu-
raznić, tyknychu jeho do cele. Njedźelu
pak wo horncu hižo ničo njewědźeše.
Prawdźepodobnje bě wón dźesać litrow
wulke sudobjo něhdźe spakosćił. Kwětce
přiliwać wšak dyrbi nětko policija.

T O  A  T A M N E

Frankfurt n. M./Wiesbaden (dpa/SN).
Wčerawše komunalne wólby w Hessen-
skej su dotalne politiske konstelacije do-
społnje přemjetali. Kaž krajny wólbny
nawoda dźensa we Wiesbadenje zdźěli,
wostanje CDU po wšěm kraju z 28,2 pro-
centomaj najsylniša strona, snadnje před
SPD z 28 procentami. Třeća najsylniša
strona w kraju pak je wot najnowšeho
AfD z 13,2 procentomaj. Zeleni dóstachu
11,6 procentow hłosow. Woni poćerpje-
chu z minusom 6,7 procentow najwjetšu
stratu wšěch stron. CDU přisadźi 5,5 pro-
centow porno komunalnym wólbam
2011, SPD 3,5 procentow. FDP zhraba so
na 6,3 procenty. Wólbne wobdźělenje
wučinješe 48 procentow.

AfD při komunalnych
wólbach sylna

Brüssel (dpa/SN). Financni ministrojo
Europskeje unije su dźesa w Brüsselu
wuchowanski program za hłuboko za-
dołženu Grjeksku rozjimowali. Při tym
dźěše wosebje wo rentowu reformu, ko-
truž sej wot Athena žadaja. To je zakład
dalšeje pjenježneje pomocy hač do 86
miliardow eurow, kaž powěsćernja dpa
rozprawja. Argument grjekskeho knje-
žerstwa, zo wšak trjebaja hižo wjele pje-
njez za zastaranje ćěkancow, ministrojo
EU dotal wotpokazuja, wšako so tole
z druhich žórłow EU financuje. Minjeny
čas bě w Grjekskej k wulkim protestam
přećiwo rentowej reformje dóšło. Ratarjo
běchu dróhi a namjezne přechody ze
swojim traktorami zaraćili.

EU žada sej reformy
wot Grjekskeje

Mjeztym 50. delnjoserbske kemše su wčera w Choćebuskej ewangelskej wosadźe
swjateho Mikławša swjećili. Tradiciju namšow běchu po dołhej přestawce 1987
wožiwili. Wčerawšu wobrubi chór Delnjoserbskeho dźěćaceho a młodźinskeho
ansambla pod nawodom Geralda Schöna. Foto: Michael Helbig

Zhorjelc (AK/SN). Nimale 20 milionow
eurow chce Zhorjelski wokrjes lětsa za
šule, dróhi, kolesowarske šćežki a nakup
ležownosćow nałožić. Tole zdźěli Werner
Genau, decernent za porjad, twarstwo
a škit před katastrofami, tele dny medi-
jam. Na wšě 7,9 milionow inwestuja do
twarskich objektow. Za ponowjenje dró-
how, kolesowanskich šćežkow a namě-
stow trjebaja 11,4 miliony eurow. Zo
móhł dróhotwarski zarjad trěbne ležow-
nosće kupić, su 600 000 eurow zapla-
nowali. Mjez druhim ma na Lubijskim
Gymnaziju bratra a sotry Scholl lětsa
nowa sportowa hala nastać. Naprawa
płaći 5,7 milionow eurow.

Nowu sportownju twarić chcedźa tež
na Žitawskim Christiana Weisowym gym-
naziju. Hač do lěta 2018 ma wona dotwa-
rjena być. Cyłkowne kóšty wobliča tule na
sydom milionow eurow. Nimo toho po-
nowja na kubłanišću lětsa a klětu wjacore
fasady, štož płaći 1,9 milinow eurow, kaž
Genau rozłoži. Dospołnje ponowić ma so
tež Hornjokrajny gymnazij we Wodowych
Hendrichecach. Něhdźe 6,5 milionow
eurow budźe to płaćić. „Po tychle dźě-
łach změjemy potom najwažniše nowo-

inwesticije we wobłuku šulow zdokonja-
ne“, wobkrući krajny rada Bernd Lange
(CDU). Twar dróhow a mostow pak wosta-
nje takrjec trajny nadawk wokrjesa w při-
chodnych lětach.

Wokrjes inwestuje runočasnje do no-
wotwara wuchowanskich centralow.
W Lubiju ma hišće lětsa tajka za dwaj
milionaj eurow nastać. Dalšej ćežišći stej
hłowna wuchowanska centrala na Zho-
rjelskej Reichertowej za milion eurow
a wotnožka na Leschwitzčanskej dróze,
štož budźe 1,8 milionow eurow płaćić.

Postupy zwěsća Zhorjelski wokrjes tež
nastupajo kolesowanske šćežki. Tak je
šćežka mjez Žitawu a Zhorjelcom nětko
kompletnje asfaltowana. „Nadźijamy so,
zo so město Zhorjelc na kóštach wobdźě-
li, wosebje hladajo na přiwjazanje šćežki
k městu“, rjekny Bernd Lange. Dźakowa-
no nowym směrnicam Sakskeje w tymle
nastupanju nadźija so wokrjes spěcho-
wanskich srědkow 1,9 milionow eurow.
Z pjenjezami chce dalše wažne koleso-
wanske čary wutwarić, mjez druhim
zwisk mjez B 156 a parkom błudźenkow
we Wochozach kaž tež kolesowanski puć
z Hamora do Mułkec.

Wokrjes wutwarja šule a dróhi

Bratislava (SŽ/K). Sobotne wólby parla-
menta w Słowakskej su hišće hubjeńši
scenarij wunjesli, hač běchu bjeztoho
wočakowali. Wuslědk maja słowakske
medije za tajki, zo njeje dobyćerjow, ale
jeničce přěhračkow. Z nastupjenych 23
stron a hibanjow zaćehnje nětko wosom
do Narodneje rady.

Po wočakowanju je strona Smer-SD
premiera Roberta Fica znowa najlěpje
wobstała, z 28,3 procentami – to je naj-
špatniši wuslědk po lěće 2002 – pak bo-
lostnje poskubana. Z 49 sydłami změje
Smer jenož hišće třećinu hłosow město
dotalnych, absolutnu wjetšinu wozna-
mjenjacych 83. Nowa prawicowa strona
Swoboda a solidarita (SaS) nažnja nabla-
ku 21 proc., Olano Nova 11, Słowakska
narodna strona (SNS) 8,6, ekstremnje

prawicarska Ludowa strona Naša Słowak-
ska 8, Sme Rodina 6,6, strona madźarske-
je mjeńšiny MOST-HID 6,5 a Siet’ (Syć)
5,6 proc. Křesćanscy demokraća docpě-
chu jeno 4,9 proc. a njebudu tak prěni raz
w sejmje zastupjeni. Předsyda Ján Figel
zastojnstwjo ćisnje. Wólbne wobdźělenje
bě z 59,8 procentami njenadźicy po-
měrnje wulke.

Robert Fico přiwšěm wočakuje, zo pre-
zident Andrej Kiska jemu znowa nadawk
dowěri wutworić knježerstwo, dokelž to
dobyćerjej přisteji. Zdobom wón přizna,
zo budźe nimoměry ćežko zestajeć stabil-
ny kabinet. Hač so jemu to scyła poradźi,
je dospołnje njewěste, su dźě někotre
strony hižo připowědźili, zo ze Smerom
w žanym padźe hromadźe njepóńdu. Fico
sam widźi pjeć potencielnych partnerow.

Šukota pak so tež hižo wo móžnych no-
wowólbach resp. wo ewentualnym knje-
žerstwje zarjadnikow. Nowy parlament
dyrbi so po wustawje w běhu měsaca
skonstituować. Potom knježerstwo for-
melnje wotstupi. Njeje-li hišće zestajane,
móže dotalne po wustawje dale dźěłać,
při čimž dołhosć přechodneho časa njeje
postajena. Słowakska je knježerstwowje
njemało tež tohodla we wuskosćach, do-
kelž přewozmje wona 1. julija na poł lěta
předsydstwo Rady Europskeje unije.

Čěski premier Bohuslav Sobotka je
Robertej Ficej k wólbnemu wuspěchej
gratulował, při čimž spomni, zo dobyće
strony Smer štyri razy za sobu je wuwza-
će w nowšich słowakskich stawiznach.
Zdobom jemu wupřa, nadeńć za koalici-
ju runohódnych partnerow.

Žanych jasnych dobyćerjow
Wulki šmjatk po wólbach noweho słowakskeho parlamenta

Brüssel/Athen (dpa/K/SN). Po měsacach
chaotiskeje politiki w migraciskej krizy
je wot dźensnišeho wjerška šefow statow
a knježerstwow krajow Europskeje unije
wočakować, zo nawal ćěkancow zadźer-
ža. Z diplomatiskich kruhow bě zhonić,
zo balkansku čaru zawru. EU chcyła dale
docpěć, zo Turkowska wotpokazanych
próstwarjow wo azyl wróćo wozmje. An-
kara ma za to tři miliardy eurow dóstać.
Pjenjezy dyrbjeli so za polěpšenje poło-
ženja wjace hač dweju milionow Syriča-
now nałožić, kotřiž běchu před woby-
dlerskej wójnu do Turkowskeje ćekli.

Šefojo krajow EU zetkaja so w běhu
štwórć lěta znowa tež z turkowskim mi-
nisterskim prezidentom Ahmetom Da-
vutoğluwom. Němska kanclerka Angela
Merkel (CDU) bě so hižo wčera z nižo-
zemskim premierom Markom Rutte roz-
mołwjała. Při tym dźěše wo konsekwen-
cy z migraciskeje krizy.

Šefej wjerška Donaldej Tuskej zaleži na
jednotnej poziciji statow EU nastupajo
zawrěće balkanskeje čary. Tule raznu na-
prawu bě awstriski wonkowny minister
Sebastian Kurz wčera w telewiziji ARD
naležnje zakitował. Awstriska, Němska
a Šwedska njemóža wšěch ludźi přiwzać,
kotřiž chcyli so sem dóstać. Wo migran-
tach podłu makedonskeje hranicy Kurz
rjekny, zo móhli woni tež w Grjekskej škit
pytać. Tam je na wobydlerjow přeličene
mjenje ćěkancow hač w Awstriskej. Po
rozprawach medijow chce Grjekska tónle
tydźeń 14 dalšich lěhwow zarjadować,
hdźež móhło 17 400 ćěkancow škit nańć.
Po wudawanju migraciskeho staba je
w kraju nětko 33 320 ćěkancow. Wjace
hač 13 000 ludźi hromadźi so při grjek-
sko-makedonskim přechodźe Idomeni.

Rozsudny wjeršk
ćěkancow dla

Hódny to ramik, počesćić lawreatku Maćičneho Myta Michała Hórnika: Na spočatku
swjedźenskeje akademije přepoda předsyda Maćicy Serbskeje Jan Malink (srjedźa)
Luisy Nawkec z Wotrowa tele wuznamjenjenje sobotu w Serbskim muzeju. Šulerka
Serbskeho gymnazija bě w 10. lětniku wobšěrne fachowe dźěło na temu „Beno Bu-
dar – načasna serbska literatura na přikładźe knihi ,Tež ja mějach zbožo‘“ spisała
a so tak wo myto požadała. Tematika bě ju wužadała, wšako měješe tež ze swójbny-
mi wo tym jara zajimawe rozmołwy. Foto: SN/Maćij Bulank

Myto Hórnika Luisy Nawkec


